
Timersorneq pillugu inatsimmi e-sportip timi atorlugu timersuutitut 

allatuulli akuerisaanissaa pillugu Naalakkersuisut inatsimmut 

allannguutissatut siunnersuuteqaqqullugit peqquneqarnissaannik 

Inatsisartut aalajangiiffissaattut siunnersuut. 

(Atassutip Inatsisartuni ilaasortaatitai) 

Qarasaasiakkut timersuutit e-sportimik taaneqartartut timersorneq 

timigissarnerlu pillugit inatsimmut ilannguneqarnissaannik Atassutip 

siunnersuutaa tunngavimmigut tapersersornartuusoq Inuit Ataqatigiinni 

isumaqarpugut. Timersuut tupinnanngitsumik inuusuttuaqqat akornanni 

nuannarineqaqisoq, tamakkuninngalu timersuuteqartut amerliartortut Atassutip 

tunngavilersuutigaa, taamaattoqarneralu qularinngilarput. 

Naalakkersuisut akissutaanni ersersinneqartutut timersuummik tamatuminnga 

ingerlataqartut timersortartutut allatulli tapiiffigineqarnissaminnut 

periarfissaqarput, tamannali aatsaat pisinnaavoq taama ingerlataqartut 

kattullutik peqatigiiffiliorunik. Inuit sunilluunniit soqutigisaqaqatigiit kattullutik, 

peqatigiiffiliorlutik suleqatigiiffiliorlutilluunniit ingerlatsinerat innuttaasut 

naalakkersueqataanerata tunngaviisa pingaartut ilagaat. Peqatigiiffimmi 

ilaasortap taasisinnaatitaanini aalajangeeqataasinnaatitaaninilu atorlugit 

sunniuteqarsinnaanera oqartussaaqataanermik pilersitsisarpoq, 

oqartussaaqataanerlu tamanna inuiaqatigiinni akilerneqartarpoq tamatta 

aningaasatsitsinnit ilangiisinnaanermut ammaassisarami. Neriuppugut e-

sportertartut periarfissaq tamanna atorluarumaaraat, taamaalillutik 

ataatsimoorlutik iliuusererusutaminnut taperneqarsinnaalerniassagamik.  

E-sporti timersorneq pillugu inatsimmut ilanngunneqassanersoq tamatumalu 

kingunerisassai soqutigisaqaqatigiit peqatigalugit qulaajarneqassasoq 

Naalakkersuisut siunnersuutigaat, taamalu qulaajaaneq 2022-ip ukiaani 

Inatsisartunut saqqummiunneqassasoq. Timersornerup iluani 

soqutigisaqaqatigiit peqatigalugit qulaajaasoqarnissaa iluaraarput, 

siunnersuutigerusupparpulli qulaajaaneq ukiamut pinnani upernaaru 

naammassineqareersimassasoq, aappassaaneerinerlu upernaamut 

kinguartinneqassasoq. 

Taama oqaaseqarluta e-sportip timersorneq pillugu inatsimmut 

pulatinneqarnissaanut tunngasut ataatsimiititaliami suliarineqassasut 

inassutigaarput.  


